
Xiva xonli iqtisodini  Rossiya manfaatlariga bo‘ysundirilishi
Xiva xonligi «Tinchlik shartnoma» siga binoan ham siyosiy, ham iqtisodiy jihatdan Rossiyaga qaram davlatga aylandi. Mazkur shartnomada Xiva xonligi huquqlari Rossiyaning Buxoro amirligini tobe’ mamlakatga aylantiruvchi ana shunday shartnomaga nisbatan bir muncha ko‘proq cheklangan edi. 
1873 yilgi shartnoma bilan imperiya va rus xalqining kuch-qudratini namoyon etuvchi Rossiya va Xiva o‘rtasidagi o‘zaro munosabatlar tartibi o‘rnatildi. Xonga O‘rta Osiyodagi rus hukumati nazorati ostida Xiva xalqini faqatgina ichki boshqaruv huquqi qoldirildi». Xiva xonining faoliyatini nazorat qilish xonlikning Amudaryo o‘ng soxilidagi Rossiyaga o‘tgan hududida 1873 yil tashkil etilgan Amudaryo okrugi boshlig‘iga topshirildi. Amudaryo okrugining markazi katta harbiy qism, qurol-yaroq omborlari joylashgan Petro-Aleksandrovsk istexkomi (hozirgi To‘rtko‘l shahri) edi. 1874 yildan Amudaryo okrugi Amudaryo bo‘limi deb nomlandi. Bo‘lim boshlig‘i lavozimiga harbiylardan Turkiston general-gubernatorining tavsiyasi bilan shaxsan imperator tomonidan  tayinlangan. Unga fon Kaufmanning 1873 yil 12 avgustdagi ko‘rsatmasiga binoan keng huquqlar berildi. Turkiston o‘lkasini boshqarish to‘g‘risidagi nizomga binoan Amudaryo bo‘limi boshlig‘i ma’muriy boshqaruv ishlari bo‘yicha Sirdaryo viloyati harbiy gubernatoriga bo‘ysunsa-da, boshqa uezd boshliqlariga nisbatan katta huquqlarga ega edi. U bo‘limdagi harbiy qo‘shin qo‘mondoni bo‘lib, harbiy sohada to‘g‘ridan-to‘g‘ri Turkiston general-gubernatoriga bo‘ysungan. Shuningdek, Amudaryo bo‘limi boshlig‘i Rossiyaning Xiva xonligidagi diplomatik vakili hisoblangan. Xiva xoni Rossiya bilan aloqalarni faqat Amudaryo bo‘limi boshlig‘i orqali olib borgan. Xiva xonligini ichki ishlariga oid biron-bir masala Amudaryo bo‘limi boshlig‘ining ruxsatisiz xal etilmagan.

Rossiya o‘ziga qaram boshqa o‘lkalarga nisbatan Xiva xonligida alohida mustamlakachilik siyosatini yuritgan. Xonlikning butun iqtisodi, xalqi va uning mehnati, boyliklari, mablag‘lari mustabid davlat manfaatlariga xizmat qilishga bo‘ysundirildi. Bunga o‘n sakkiz bandining o‘ntasi Rossiya ishbilarmonlar hamda savdogarlari huquq va imtiyozlariga bag‘ishlangan «Tinchlik shartnomasi» asos bo‘lib xizmat qildi.

Xiva xonligi Rossiyaning O‘rta Osiyodagi boshqa mustamlakalari qatori uning sanoat maxsulotlari sotiladigan bozorga aylana bordi. Katta imtiyozlarga ega bo‘lgan rus savdo-sotiq doiralari xonlikda o‘z faoliyatlarini kengaytirdilar. Xiva xonligi shaharlarida ko‘plab savdo firmalarining vakolatxonalari ochildi.

Ulardan ayniqsa, Rabenkssindel, Poznanskiy, aka-uka Kraftlar, «Nadejda», «Vostochnaya», «Xiva» va boshqa savdo firmalari yangi Urganch, Xiva kabi shaharlarda o‘z savdo vakolatxonalariga ega bo‘lib, xonlikda qizg‘in savdo ishlarini olib bordilar. Ular Xiva bozorlarini Rossiyada tayyorlangan sanoat maxsulotlari bilan to‘ldirib tashladilar. Bu esa mahalliy hunarmandlar va kosiblar tayyorlagan maxsulotlar bozorini kasod qildi. Qadimdan rivojlanib kelgan hunarmandchilikning bir qancha turlari – to‘qimachilik, yog‘ tayyorlash, metall buyumlar yasash, kosibchilik, ipakchilik og‘ir ahvolga tushib qoldi. Ayniqsa, xonlikka rus gazlamalarining ko‘plab keltirilishi mahalliy to‘qimachilikka qattiq zarba berdi. Mahalliy gazlamalar raqobatga dosh berolmay ichki va tashki bozordan tobora siqib chiqarildi. Mahalliy hunarmandlar Rossiya sanoat maxsulotlari bilan raqobat qilish uchun o‘z maxsulotlarini tayyorlashda arzon va sifatsiz xom-ashyodan foydalana boshladilar. Bu esa ular tayyorlagan maxsulotning sifatiga salbiy ta’sir ko‘rsatar edi. Natijada xonlikning ko‘plab hunarmandlari Rossiyaning nisbatan arzon va sifatli maxsulotlari raqobatiga bardosh berolmay, ishlab chiqarishni qisqartirishga yoki kasblarini o‘zgartirishga majbur bo‘ldilar. Ko‘plab hunarmandlar xonavayron bo‘lib, qashshoqlikka yuz tutdilar. Ularning bir qismi mardikorlik qilishgan bo‘lsa, qolganlari zavod-fabrikalarning yollanma ishchilariga aylandilar.

Xiva xonligiga katta miqdorda Rossiya sanoat maxsulotlari kirib kelishi bilan bir qatorda, xonlik shaharlarida rus ishbilarmonlari tomonidan sanoat korxonalari qurila boshlandi. Mustamlakachilar xonlikda sanoatni rivojlantirish niyatida emasdilar, ular bundan manfaatdor ham bo‘lmaganlar. Rossiya ma’murlari xonlikda xom-ashyoga dastlabki ishlov berish sanoatidan boshqa sanoat turlarini vujudga keltirmaslikka, Rossiyadan esa xonlikka tayyor maxsulot keltirishga harakat qildilar. Shuning uchun ular tomonidan qurilgan korxonalar xom-ashyoga dastlabki ishlov beruvchi bo‘lib, asosan paxta tozalash, yog‘ zavodlaridan iborat edi. Shuningdek, xonlikda sovun, ko‘n- teri zavodlari ham qurilgan edi. Xiva xonligida dastlabki sanoat korxonasi 1889 yil katta Yaroslavl manufakturasi jamiyati tomonidan Yangi Urganchda barpo etildi. keyinchalik Xiva shahrida kichik paxta tozalash korxonasi qurildi. Bu korxona uchun xon xazinasi hisobidan Turkiston general-gubernatori farmoniga ko‘ra, jin dastgoxi keltiriladi. Xonlikda 1914 yilga kelib paxta tozalash korxonalarining o‘zigina 63 taga etdi. Xonlikdagi zavodlarda mehnat sharoiti juda og‘ir edi.  Mehnat muxofazasi, ishchilar hayoti xavfsizligi, sanitariya xizmati mutlaqo yo‘q edi. Ish soatlari kuniga 13-15 soatni, ayrim paytlarda 16-18 soatni tashkil etardi. Korxonalarda baxtsiz hodisalar tez-tez ro‘y berib turardi. Xiva xonligida qurilgan korxonalardagi og‘ir mehnat sharoiti haqida Rossiyaning yuqori lavozimli amaldorlaridan bo‘lgan graf Palen shunday yozadi: «Bu erdagi rus fuqarolariga tegishli zavodlarning ko‘pchiligi xech qanday texnika xavfsizligi talablariga, gigienaga rioya qilinmasdan qurilgan va jixozlangan. Bug‘ qozonlari xech qanday sinovsiz o‘rnatilgan, tibbiy xizmat mutlaqo yo‘lga qo‘yilmagan, ishchilar bilan korxona egalari  o‘rtasidagi o‘zaro munosabatlar tartibi belgilab olinmagan».

Korxonalarda ko‘p ishlar qo‘lda bajarilar edi. Ishchilar faqatgina diniy bayram kunlari dam olib, qolgan paytlarda dam olish kunlarisiz ishlar edilar. Zavod xo‘jayini ishchilarni xoxlagan paytda ishdan bo‘shatib yuborishi mumkin edi. Zavodlarda ruslar bilan bir qatorda  mahalliy aholi vakillari ham mehnat qilardilar. Ular asosan og‘ir mehnat sharoitida, malaka talab qilmaydigan kora ishlarda ishlardilar. Zavodlarda mehnatga xaq to‘lashda mahalliy ishchilari kamsitilar edi. Mahalliy ishchiga bir xil ish bajargan rus ishchisiga nisbatan oz haq to‘lanardi. Masalan, yangi Urganchdagi zavodda qorovul bo‘lib ishlovchi Avaz Niyozov oyiga 6 so‘m 71 tiyin olgan bo‘lsa, rus qorovuli efremov oyiga 12 so‘m olgan, toylashssexidagi ikki mahalliy ishchi oyiga 3 so‘m 33 tiyindan olgan bo‘lsalar, ikki rus ishchisi 12 so‘mdan olganlar. Yangi Urganchdagi chit tozalash zavodidagi 12 ta mahalliy ishchi oyiga 7 so‘m 42 tiyindan olgan bo‘lsalar, boshqa xuddi shunday ish bajargan ikki rus ishchisi ulardan 2-4 so‘mdan ortiq maosh olganlar Rossiyaga tobe’ bo‘lgan Xiva xonligidagi hunarmandlar kabi dehqonlar ham og‘ir ahvolga tushib qoldilar. Chunki Xiva xonligi Rossiya uchun sanoat maxsulotlari sotiladigan bozor bo‘lishi bilan birga, xom ashyo yetkazib beruvchi o‘lka ham edi. Xonlikdan Rossiyaga asosan paxta, qorako‘l teri, beda urug‘i, baliq, guruch, mol yog‘i, pilla, jun, charm, quruq meva, palos, namat, jun gazlamalar chiqarilgan. Shulardan eng ko‘p chiqariladigan maxsulot paxta edi. Undan keyingi o‘rinda ipak va Qorako‘l teri chiqarish turardi. Xiva xonligi Rossiyaga qaram davlatga aylangandan so‘ng paxta ekiladigan yer maydonlari jadallik bilan kengayib bordi. Xonlikda avvallari ham paxta etishtirilgan bo‘lsa-da, oziq-ovqat ekinlarini miqdoriga ta’sir ko‘rsatmagan. Rossiya bosqinidan so‘ng esa, paxta maydonlari asosan donli ekinlar ekiladigan er maydonlarining qisqarishi hisobiga kengaydi. Natijada bug‘doy narxi bir necha barobar oshib ketgan. Shuningdek, boshqa oziq-ovqat ekinlari, sholi, arpa, tariq, mosh, loviya, jo‘xori va Shu qabilarning narxi ancha ko‘tarilib ketgan. Bu holatga qarshi chora tadbirlar ko‘rib, Xiva xoni 1897 yili Amudaryo bo‘limi boshlig‘iga maktub yozadi va  paxta maydonlari kengayib, g‘alla taqchilligi vujudga kelganligi uchun kelgusi yilda (1898 y) dehqonlarga donli ekinlar ekishga farmon berganligini ma’lum qiladi.  Biroq paxta maydonlari yildan-yilga kengayib bordi. Rus savdogarlari bahorda dehqonlarga 12 foiz ustamasi bilan qarz–bo‘nak berardilar. Kuzda dehqonlar xosilni qarz evaziga arzon narxda sotishga majbur bo‘lardilar. Ayrim dehqonlar qarzni to‘lolmay, qaram bo‘lib qolardilar. Xiva xonligi paxta yakkaxokimligi natijasida Rossiyadan keltiriladigan g‘allaga qaram bo‘lib qoldi. G‘alla keltirishda esa uzilishlar tez-tez bo‘lib turardi. 

Rus hukumatining xonlik iqtisodini to‘liq Rossiya manfaatlariga xizmat qilishiga bo‘ysundirish uchun amalga oshirgan bir qancha chora-tadbirlari ham xalq turmush darajasiga salbiy ta’sir ko‘rsatdi. Ana shunday chora tadbirlardan biri xonlikni Rossiya boj tizimiga kiritilishi edi. Xiva xonligiga qo‘shni davlatlardan, Rossiyadan boshqa Xindiston va ayrim g‘arbiy Yevropa davlatlaridan ham turli xil maxsulotlar keltirilgan. Bu esa Rossiya savdo manfaatlariga zid edi. Ayniqsa, g‘arbiy Yevropa davlatlaridan keltiriladigan sanoat maxsulotlari Rossiya sanoat maxsulotlari bilan jiddiy raqobat qilardi. Rossiyaning hukmron doiralari Xiva xonligini faqat rus sanoat mollari sotiladigan bozorga aylantirish uchun harakat qila boshladilar. Ana shu maqsadda Xiva xonligini Rossiyaning O‘rta Osiyodagi boj tizimiga kiritish uchun Rossiya moliya vaziri tashabbusi bilan 1891 yil 15 iyunda alohida majlis o‘tkazildi. Tashqi ishlar va harbiy vazirlik vakillari ishtirok etgan ushbu majlisda Xiva xonligi va Buxoro amirligini Rossiya boj tizimiga kiritishga qaror qilindi. Buxoroni Rossiya boj tizimiga kiritish haqida amir 1892 yil Peterburgga borganda kelishuv imzolangan edi. Xiva xoni Said Muhammad Raximxon ham Rossiya hukumatining talabi bilan o‘z davlati manfaatlariga zid bo‘lsa-da, xonlikni Rossiya boj tizimiga kiritilganligi xaqidagi manifestni aholiga e’lon qilishga majbur bo‘ldi. 1895-yil  1-yanvardan Xiva xonligi Buxoro amirligi bilan birgalikda Rossiya boj tizimiga kiritildi. Rossiya podshosi tomonidan imzolangan Xiva xonligini Rossiya boj tizimiga  kiritish qoidalariga binoan xonlikka keltirilayotgan chet el mollari bojxona postlari orqali boj to‘lab olib o‘tilishi lozim edi. Boj to‘lamay yashirincha olib o‘tilgan mollar qo‘lga tushgan taqdirda noqonuniy deb topib, musodara etish belgilab qo‘yildi.

1895 yil Xiva xonligini Afg‘oniston va eron bilan chegaralariga bojxona postlari joylashtirildi. Xiva xonligining Rossiya boj tizimiga kiritilishi natijasida bu erga xorijdan zarur maxsulotlar kelishi keskin qisqardi. Xonlikka chetdan keltiriladigan maxsulotlarni ikki turga  bo‘lish  mumkin:  birinchisi  Rossiyadan  keltirilgan  mollar bilan raqobat qilmaydigan maxsulotlar bo‘lib, bularga choy, bo‘yoq, doka ro‘mol, qand maxsulotlari, mevalar, shirinliklar, qimmatbaho toshlar, xind poyafzallari kiradi. Ikkinchisiga Rossiya sanoat maxsulotlari bilan raqobat qiladigan mollar. Bularga Angilya, Fransiya va boshqa Yevropa mamlakatlarining sanoat maxsulotlari kiradi. 

Bojxona tizimidagi o‘zgarishlar birinchi navbatda  xonlik aholisining turmush darajasiga salbiy ta’sir ko‘rsatdi. 1895 yildan keyin xonlik aholisi ko‘p miqdorda iste’mol qiladigan, faqat chetdan keltiriladigan choy va boshqa maxsulotlar narxi Xiva bozorlarida bir necha barobar oshib ketdi. Aholi o‘zi uchun zarur bo‘lgan maxsulotlarni qimmat narxlarda sotib olishga majbur bo‘ldi. Xiva xonligining Rossiya boj tizimiga kiritilib, uning ichki bozoriga aylanishi Xiva hukumati xazinasiga ham jiddiy zarar etkazdi. Chunki, Xiva xonligi hududi orqali avvaldan juda faol amalga oshirilgan tranzit maxsulot olib o‘tish ham keskin qisqarib ketdi. Natijada xon ulardan olinadigan bojdan keladigan daromaddan ham maxrum bo‘ldi. Shuningdek, Xiva savdogarlarining ahvoli ham og‘irlashdi. Sababi ular chetdan xonlikka mol olib kelganliklari uchun ham xon xazinasiga, ham rus bojxonasiga boj to‘lardilar. Rus savdogarlari esa zakotdan ozod etilgan bo‘lib, ancha imtiyozga ega edilar. Bundan foydalangan rus savdogarlari xonlikning tashqi savdosini o‘z qo‘llariga oldilar.

Rossiya hukumatining Xiva xonligi iqtisodini o‘z manfaatlariga xizmat qilishga bo‘ysundirish maqsadida amalga oshirgan ishlaridan yana biri pul sohasida bo‘ldi. Xiva xonligi qaram davlatga aylangan paytda pul zarb qilish huquqini o‘zida saqlab qolgan edi. Xonlikda mis, kumush va oltindan pul zarb qilingan bo‘lib, misdan tayyorlangani «pul», kumushdan tayyorlangani «tanga», oltindan tayyorlangani «tilla» deb nomlangan. Shulardan muomalada tangadan ko‘proq foydalanilardi. Rus savdogarlari orqali xonlikka Rossiya pullari ham kirib keldi. Mahalliy aholi rus pullariga ishonch bildirmay undan foydalanmadi. Ayrim rus pulini qabul qilganlar ham uni past qiymatda qabul qilardilar.

XIX asr oxirlariga kelib Xiva xonligida  faoliyat olib borayotgan rus savdo-sotiq doiralari Rossiya hukumatiga xonlikdagi mahalliy pullarni rus pul birliklari bilan almashtirishni taklif qilib bir necha bor murojaat qildilar.

Rus hukumati o‘z fuqarolari manfaatini ko‘zlab xonlikning mustaqil pul tizimini tugatgan holda rus pullarini joriy qilish chora-tadbirlarini  ko‘rdi. Eng avvalo muomaladagi Xiva pullarini qisqartirish va muomaladan butunlay chiqarish niyatida tovon pulini tangada to‘lashni talab qildi. 1893 yil Xiva xoniga Rossiya hukumatining ruxsatisiz  tanga zarb qilish taqiqlab qo‘yildi. Xonlikka katta miqdorda  rus pullari keltirila boshlandi. Biroq aholi rus qog‘oz pullarini tan olmay, o‘zaro hisob-kitob ishlarida avvalgidek Xiva pullaridan foydalanishni davom ettirdilar. Bundan norozi bo‘lgan Amudaryo bo‘lim boshlig‘ining talabi bilan xon aholini rus pullaridan foydalanishga da’vat qilishga majbur bo‘ldi. 

Rossiya hukumati buyrug‘i bilan zarb qilish to‘xtatilgan tanga xonlik bozorlarida xatto mayda savdo-sotiq operatsiyalarda ham etishmay qoldi. Shu sababli Said Muhammad Raximxon Turkiston general-gubernatoriga murojaat qilib, qaytadan pul zarb qilishga ruxsat berishni iltimos qiladi. Turkiston general-gubernatori bunga rozilik bildiradi va Rossiya Moliya vaziridan xonga o‘z pulini zarb qilishga ruxsat berishni so‘raydi.

Rossiya Moliya vaziri xonning iltimosini qat’iy rad etadi. Pul zarb etishga ruxsat ololmagan xon uni yashirincha zarb qilishga buyruq beradi. Rossiya bilan olib borilgan savdo-sotiqda rus pullaridan foydalanilgan bo‘lsa-da, keyinchalik ham Xindiston, eron, Afg‘oniston savdogarlari bilan hisob-kitob ishlari Xiva xonligi pul birliklarida amalga oshirildi. Xiva xonligi pul birliklari uzoq vaqt muomalada saqlanib qoldi. Rossiya hukumati tomonidan xonga pul zarb qilishni taqiqlanishi natijasida xon xazinasi katta zarar ko‘rdi. Xon pul zarb qilishdan katta foyda olardi. 

Xulosa qilib shuni aytish mumkinki, XVIII-XIX asrlarda Buxoro, Xiva, Qo‘kon xonliklari o‘rtasida muntazam davom etib kelgan o‘zaro nizolar oxir oqibatda ularni zaiflashtirib, Rossiyaning bu xonliklarni bosib olib, jaholat va iqtisodiy-madaniy tanazzulni yanada chuqurlashtirib yubordi. Rossiya hukumati Xiva xonligida o‘z hukmronligini o‘rnatish davomida va ayniqsa, o‘rnatgandan so‘ng ayovsiz talonchilik siyosatini olib bordi. Xonlikning moddiy va madaniy boyliklarini talab, zo‘rlik bilan tortib oldi. Mamlakatning butun iqtisodi Rossiya manfaatlariga xizmat qilishga bo‘ysundirildi. Xiva xonligi Rossiya sanoat korxonalari uchun xom-ashyo etkazib beruvchi o‘lkaga va tayyor maxsulotlar bozoriga aylantirildi. Qishlok xo‘jaligi, sanoat, savdo-sotiq ana shu asosida tashkil qilindi. Xonlik aholisini qoloqlikda, huquqsizlikda saqlab, uni milliy, siyosiy huquqlari toptaldi. 

